
ЖАЗЫЛЫУ-2022

Республиканы шахарла-
рында бла эллеринде  жа-
шагъанланы санында, битеу 
Россейдеча, артыкъ уллу 
башхалыкъ болмагъанын да 
белгилерчады – 51,9 эмда 
48,1. 2010 жылда Къабарты-
Малкъарны шахарларында 

халкъны 54,5 проценти, эл-
леринде уа 45,5 проценти 
жашагъанды.

Республикада халкъны 
саны ёсгенини юсюнден 
КъМР-ни Башчысы Каз-
бек Коков быйыл 18 майда 
КъМР-ни Парламентинде 

сёлешген заманда да айт-
хан эди. «Мен энтта да бир 
шартны белгилерик эдим. 
Къабарты-Малкъар Респу-
бликаны халкъыны санына 
къошулгъанды. Мен аны бек 
игиге санайма. Статистика 
алыкъа толу шартла берме-
генди, аны себепли алгъа 
чапмайым, алай бизни тер-
геулерибизге кёре, республи-
каны халкъына къошулмай 
къаллыкъ тюйюлдю.

Миграцияны юсюнден айт-
ханда, бизден адамла кетип 
нек барадыла деп, бизге кёп 

кере соргъандыла. Бир нен-
ча тарихни келтирейим. Он 
жыл мындан алгъа кетген-
ле 5548 болгъандыла, 2017 
жылда – 2397, 2021 жылда 
уа  250 адам къошулгъанды. 
Кетген жокъду. 2021 жылда  
халкъны саныны ёсгенин биз 
биринчи кере сезгенбиз»,-
дегенди Казбек Коков.

2021 жылда халкъны са-
нын жазыуну ахыр эсеплери 
2022 жылны 31 декабрин-
де чыгъарыллыкъдыла эм 
басмаланырыкъдыла, деп 
билдиргенди Росстат. 

Белгилисича, 26 майда 
къыралда Россейли пред-
принимательствону кюню 
белгиленеди. Анга жоралап, 
Нальчик шахарны админи-
страциясы бла «Сюйген ша-
харым» деген интернет-плат-
форма «Жылны предпри-
ниматели» деген конкурсну 
эсеплерин чыгъаргъандыла.  

Шабат кюн а Къулийланы 
Къайсын атлы Малкъар 
къырал драма театрда аны 
регион кезиуюнде жетишим-
ли болгъанланы саугъалагъ-
андыла.  Ары тюрлю-тюрлю 
номинациялада хорлагъан 
предпринимательле чакъ-
ырылгъан эдиле. Алчыла-
ны къауумунда «Къурулуш 
бизнес» деген номинация-
да яникойчула Ёлмезланы 
юйюрню «Альмез-Строй» 
компаниялары да барды.

Бюгюнлюкде регионда 

къурулуш бизнесде кёпле 
ишлегенлерин эсге ала, ала-
ны араларында айырмалы 
болуу, сёзсюз, жетишимди. 
Ёлмезланы юйюр а быллай 
даражагъа жетип уруннган-
лары къууандырады. Сах-
нагъа компанияны башчысы 
Марьям Якубовна чакъы-
рылгъан эди. Анга саугъаны 
РФ-ни Машинала ишлеучю-
лерини союзуну КъМР-дагъы 
регион бёлюмюню тама-
тасыны орунбасары Анзор 
Тхамоков берип, мындан 
ары да бет жарыкълы уруна 
турурларын тежегенди.

Ёлмезланы Марьям да, 
байрам ингирни къурагъан-
лагъа ыспас этип, компания 
ишин къачан да бет жарыкъ-
лы тамамларгъа итиннгенин 
айтханды.  

ТАППАСХАНЛАНЫ 
Аминат.

Кёп болмай Нальчикде, РФ-ни Эл мюлк ми-
нистерствосу къурап, «Жерчиликде адаптив-
ландшафт системаны айнытыу эм семиртгич-
лени хайырлыкъларын кючлеу» деген илму 
–практика конференция  болгъанды. Анга 
Россейни онжети регионундан агрохимия эм 
агрохимрадиология службаланы таматала-
ры къатышхандыла.  

Жыйылыуну ача, КъМР-ни эл мюлк министри Хасан 
Сижажев, бай тирлик алыр ючюн, сабанлыкълада 
жерни къурамы мардалагъа келишгенин бла къал-
гъанын терк-терк биле турургъа, иги урлукъланы эм 
семиртгичлени хайырланыргъа керек болгъанын эсге 
салгъанды. Аны уа агрохимиялы службала болушмай 
тамамларгъа онг болмазлыгъын да баямлагъанды. 
«Ала жерчиликде уруннганлагъа   минерал семиртгич-
ле бла ишлерге эм ала экономика эм экология жаны 
бла да къыйматлы болурча  амаллагъа да юйретедиле. 
Къабарты-Малкъар агрохимия службаны эсеплерине 
кёре, былтыр республикада бир гектаргъа 157 кило-
грамм семиртгич салыннганды», - деп къошханды 
министр. 

Хасан Сижажев айтханнга кёре, быйыл минерал 
семиртгичлени  учуз багъасы бла алыргъа къыралны 
жанындан ахшы себеплик этилгенди. Аны хайырындан 
къыйын экономика болумну кезиуюнде аграрчыланы 
керек препаратла бла толусунлай жалчытыргъа онг 
табылгъанды. Ол а бай тирлик алынырына ышаныу-
лукъ береди. 

Быйыл Къабарты-Малкъарда кезиулю ишлени 
бардырыргъа план бла 47 минг тонна семиртгич къо-
ратыллыкъды. Ол былтыр бла тенглешдиргенде, 109 
процентге кёпдю. 

Конференцияда сабанлыкъланы игилендирирча, ол 
санда семиртгичлени хайырланыуда жангы техноло-
гияла эсге алынырча амалла сюзюлгендиле. Андан 
сора да, делегатла республиканы эл мюлк организаци-
яларында болуп, ишлери бла шагъырейленнгендиле.  

Эсге сала айтсакъ: бусагъатда Къабарты-Малкъарда 
сабанланы 58,3 минг гектар чакълы биринде семиртгич-
леден сора да,   битимлени заранлы къурт-къумурсхадан 
къорууларча химикатла да къыстау  салынадыла, ол 
санда нартюх эм чеплеу ёсген бахчалада да. 

Саулай алып айтханда, быйыл жазлыкъ битимле 223 
минг гектаргъа себилликдиле, ол а былтырдан эсе 104 
процентге кёпдю. Болсада сабанлыкъла уа,  былтыр-
гъы чеклеринде къалып, 281,3 минг гектарны аладыла. 

МАГОМЕТЛАНЫ Сулейман. 

Быллымны почтасыны жумушун 
ючеулен толтурадыла. Таматалары 
Маккаланы Апууду, Жазаланы 
Татьяна бла Ёзденланы Фатима 
почтальонладыла. Ала бир-бирни 
ангылап,  салыннган борчланы 
тынгылы тамамлайдыла. Эллиле 
бла бардырылгъан газет окъуучула 
тюбешиуюбюзде  почтачыланы 
ишлерине ыразылыкъларын кёпле 
айтхандыла. 

Маданият юйге уа Ёзденланы 
Фатима  келген эди, ушакъны да аны 
бла бардыргъанбыз. Ол элни почта-
сында 20 жылдан артыкъ ишлейди. 
Ары дери  кёп жылланы продснабда 
бухалтер болуп тургъанды. Шимал-
Осетияда экономика эм финансла 

жаны бла техникумда билим ал-
гъанды. Баш иеси Бузжигит бла эки 
жаш бла бир къыз ёсдюргендиле. 
Жашла юйдегили болгъандыла. 
Аслан Нальчикде, Артур а Санкт-
Петербургда жашайдыла. Джамиля 
«Голубые ели» санаторийде медсе-
страды.

«Токъсанынчы жыллада къыралы-
бызда тюрлениуле башланнгандан 
сора, бир кесекден ишсиз къалама, 
сора почтальонну жери бош болгъа-
нын билип, бери келеме. Ал кезиуде 
бир кесек экили да болгъан эдим,  
элни ичинде уллу ауур сумканы да 
кётюрюп къалай айланырыкъма деп.  
Адамла бла ушакъла этип, пенсия-
ларын берип, аланы  къууаннган-

лары  хычуун кёрюнюп тебирейди. 
Кесим  да ишни эбине тюшюнеме, 
къысхасы, сокъуранмайма бу жу-
мушну тамамлап, былайда тох-
тагъаныма, эллилеримден, газет 
окъуучуларымдан ыразылыкъ ала 
эсем, ол да игиди манга», - дейди 
бизни бла ушагъында Фатима. 

Газетге жазылыуну юсюнден айта, 
Быллымда шёндю «Заманны» 41 
адам алгъанын билдиргенди Фати-
ма. Эллилени бир къаууму «Минги 
- Тау» журналны, «Эльбрусские 
новости» район газетни  да сюйюп 
жаздырадыла, аланы саны бир 
кесек кёбюрекди, багъалары учуз 
болгъанлары ючюн болур, дейди ол.  

«Билемисиз, адамлагъа айтып тур-

масанг, бир-бирле унутуп къоядыла 
каталогда болгъан изданиялагъа за-
манында жазылыргъа. Ийнаныгъыз, 
малкъар тилде чыкъгъан газетибизни 
уа энчи сюедиле. Сагъыш этсек, бир 
ыйыкъны ичинде окъуна къаллай бир 
сейирлик материалла басмаланады-
ла анда.  Эллиле уа бир таныш  не 
да жууукъ адамларыны суратларын 
кёрселе, анга къууанып, ёхтемленип 
билдириучюдюле. Мен да алагъа 
малкъар тилде чыкъгъан жангыз 
газетибизни магъанасыны юсюнден 
эсгертгенлей турама. Сиз миллетни 
тарыхыны, белгили адамларыбызны, 
эллерибизни юсюнден статьяланы  
къайда окъурукъсуз  «Заман» га-
зетге жазылмасагъыз деп, чертип 

айтама. Ачыкъ айтайым, ол сёзле-
ни эшитселе, кёпле пенсиябыздан 
къаллай бир керек эсе да ал, деп 
ыразылыкъларын билдириучюдю-
ле», - дейди Фатима. 

- Асият, сабий сад не за-
манда ачылгъанды?

- Бизни сабий сад 2008 
жылда, январьда ачыл-
гъанды, тогъуз юйрети-
учю токъсан юч сабийге 
къарайдыла, окъутадыла. 
Керекмиди тау элде сабий 
сад? Хау, керекди. Нек? 
Сабий биринчи классха 
келгенинде, къыйналмай, 
къууанып окъусамы игиди, 
огъесе кючден юйренсе-
ми? Бизде жылдан-жылгъа 
балачыкъла дерсде олту-
рургъа, устазгъа тынгы-
ларгъа юйренедиле. Бир 
группада жыйылгъанла – 
ала кеслери жамауатдыла. 
Сабийле бир бирлерине 

болушадыла,  шуёхлукъ 
жюрютюп башлайдыла. Ол 
иги сынауду.

«Билим бериу» федерал 
законнга кёре, окъутуу-
юйретиу ишге къатышхан-
ла ючдюле: сабий, устаз, 
ата-ана. Кюн сайын юй-
ретиучюле хар сабийни 

не зат билгенин, къалай 
айныгъанын аталарына-
аналарына айтадыла, ала 
бизни байрамларыбызгъа 
да келедиле. Бютюнда ата-
ла келселе, аллай бир къуу-
анч болады балачыкълада!

Аппаланы бла ынналаны 
юслеринден айтханда, ала-

ны туудукъларыны сюйме-
кликлери сабийге кюч бе-
реди, къууанчдан жюрегин 
толтурады. Биз ыйыкъгъа 
беш кюн ишлейбиз, аны 
айтханым, аппала, ыннала 
бла олтурургъа, сёзлерине 
къулакъ салыргъа да бала-
ланы заманлары жетеди.

Къайсы школгъа да ба-
рыгъыз, эслериксиз: сабий 
садсыз биринчи классха 
келген сабий бир кесек 
жунчуйду. Андан сора бир 
туура затха  эсигизни энчи 
бурургъа сюеме, биз са-
бийлени айнытхан этебиз, 
программагъа кёре окъу-
табыз. 

Жарыкълыкъны бла 
зауукълукъну гитче айрыкамлары

1950 жылдан башлап биринчи июньда кёп къырал-
ла  Сабийлени къоруулауну халкъла аралы кюнюн 
белгилеп башлагъандыла. Бирлешген миллетлени 
организациясы уа 1959 жылда Сабийни эркинли-
клерини декларациясын къабыл этгенди, анга кёре, 
жаланда къырал угъай, атала-анала да балаларын 
къорууларгъа керекдиле. Бу кюннге жоралап, биз 
бек уллу таулу элледен биринде – Огъары Малкъар-
да экинчи номерли орта школуну школгъа дери 
бёлюмюню тамата юйретиучюсю Жангоразланы 
Борисни къызы Асият бла ушакъ этгенбиз.

Къабарты-Малкъарда 
ичер суу бла жалчытыуну 
бла кир сууланы кетериуню 
игилендириу жамауатха 
ырахат жашау къурауну, эко-
логияны сакълауну, урунуу 
эмда солуу да къоркъуусуз 
болурча этиуню магъаналы 
амалларындан бириди. 

 2019-2021 жыллада «Эл-
лени комплекс халда ай-
нытыу», «Шимал-Кавказ 
федерал округну айнытыу» 
федерал программаланы, 
«Таза суу» эмда «Жашау 
журтла» регион проектлени 
чеклеринде  суу быргъыла-
ны жангыларын тартыу эмда 
эскилерин жангыртыу жаны 
бла жумушла тамамланн-
гандыла, 35 скважина, ол 
санда Заречное элде жер-
ден суу чыгъаргъан къала 
ишленнгендиле.

Федерал программагъа 
кёре тамамланнган уллу 
проектлени юслеринден 
айтханда, сёз Нальчик ша-
хар округда Нарт посёлканы 
тийресинде суу бла жал-
чытыучу эмда кир суула-
ны кетериучю объектлени, 
Майскийде суу бла жалчы-
тыу халны арталлыда тюр-

лендирирге себеплик этген 
тазалаучу сооруженияланы 
къурулушларыны юслерин-
ден барады.

Бюгюнлюкде да Къабар-
ты-Малкъарда халкъны таза 
суу эмда коммунал жумуш-
ла бла тынгылы жалчытыу 
жаны бла иш тохтамайды. 
Жаланда быйыл Нальчикни 
«Восточный» эмда «Эркин 
Ёзен» микрорайонларында 
суу быргъыла тартыргъа, 
Бахсанны къауум тийреси 
кирген суу ызны ишлерге 
белгиленеди. 2024 жылгъа 
дери уа Нальчикни «Миш-
хидж» посёлкасына, Ха-
санияны тийресинде энчи 
юйле ишленнген жерге, 
«Дубки 07» эмда «Сосруко» 
дачалы посёлкагъа таза эм 
кир суулагъа инженер ызла 
ётдюрюр план барды.

«Таза суу» программагъа 
2022 жылда федерал ара-
дан ахча жибериллик тюйюл-
дю, алай Россейни Къурулуш 
министерствосуну 2023-2024 
жылгъа бёлюнюрюк ахчаны 
2022 жылгъа кёчюрюуню 
юсюнден тилеги барды.

КУРДАНЛАНЫ Сулейман.

СЕБЕПЛИК

Суу бла жалчытыу 
игилендириледи

ТЕРГЕУЛЕ

Республикада халкъны саны ёсгенди
Къабарты-Малкъар халкъны саны ёсген ре-

гионланы тизмесине киргенди. Росстатны толу 
болмагъан шартларына кёре, республиканы 
жеринде дайым жашагъанланы саны 904 минг-
ден атлагъанды. 2010 жылда халкъны санын 
жазыуну эсеплерине кёре, ол кёрюмдю 859 939 
болгъанды. Ёсюу 105,1 процентни тутханды.

Жыйылыу

Къабарты-Малкъар Республиканы 
Башчысы К.В. Коковну

 Сабийлени къоруулауну 
халкъла аралы кюню бла

А Л ГЪ Ы Ш Л А У У
Къабарты-Малкъарны хурметли инсанлары! 
Сабийлени къоруулауну халкъла арлы кюню бла сизни 

битеу жюрегимден алгъышлайма!
Сабийле бизни жамауатны бек уллу къыйматыдыла, 

насыплы сабийлик ючюн къуралгъан болумла уа къырал 
политиканы магъаналы бёлюмюдю. Арт жыллада сабийни 
кенг айнытыр, аны хунерин ачыкълар ючюн кёп иш та-
мамланады. Ол кеси-кесине ышанырча, жашауда жолун 
табарча, тийишли адам эм гражданин болуп ёсерча. Аны 
ючюн ишленедиле шёндюгюлю школла, сабий садла эм 
яслиле, сабий саулукъ сакълау жангыртылынады, социал-
маданият эм спорт махкемелени, сабий чыгъармачылыкъ 
араланы ызлары кенгертилинедиле, сабийлери болгъан 
юйюрлеге социал себеплик онгла кючлендирилинедиле.

Къыралдан болушлукъ не ышаннгылы эм уллу болса да, 
кёбюсюнде биз, абаданла, юйретгенибизге кёре къура-
лады аланы жашау турмушлары. Жууаплы уруннганлары 
эм жюрек жылыулары ючюн ата-аналагъа, устазлагъа эм 
юйретиучюлеге, социал эм медицина ишчилеге, гитчелеге 
къайгъырыугъа жашауларын жоралагъанлагъа ыразылыгъ-
ымы билдирирге излейме.

Битеу жюрегимден сизге, Къабарты-Малкъарда жашагъ-
ан битеу адамлагъа да саулукъ-эсенлик, ырахатлыкъ эм 
огъурлулукъ тежейме. 

Къоркъуусузлукъ 
кючленирикди
Минги тауда  фрирайд бла 

кюрешгенлеге эм анга 
кётюрюлюрге сюйгенлеге бир 

кесек къоркъуусузуракъ боллукъду. 

Окъуучуларыбызны оюмлары 
бизге багъалыдыла



ТЮБЕШИУ

ЖЕР-ЖЕРЛИ ВЛАСТЬ

«Эллилерибиз дуния ырысхыгъа угъай, жарыкъланыугъа итинедиле»

Быллымны тутуругъу – аны фахмулу,
Ыстауатла толу болсунла, батманла баллы болсунла. 

Ма бу къууатлы, къыйматлы, маллы, баллы алгъыш сёзле-
ни юслери бла аталгъан болур Бахсан ауузну бек ариу 
журтларындан бири Быллым элге ат. Алай а эл къачан 
эсе да эртте «Билим» деген атны жюрютгенди дегенле 
да бардыла. 

Археологла айтханнга кёре, жашау мында онун-
чу-онбиринчи ёмюрледе да болгъанды. Ол оюмгъа 
шагъатлыкъ этген шартланы 1976–1977 жыллада Къа-
барты-Малкъарны илму-излем институтну археология 
секторунда ишлеген алимле ачыкълагъандыла – элни 
тийресинде Айланма, Шилтракъ деген жерледе бизни 
эрагъа дери экинчи жез ёмюрден къалгъан шыякыла, 
эски къабыр тёбеле бардыла. Алмалы-Къаядагъы 
дорбунда уа тиширыула ариулукъгъа жюрютген затла 
табылгъандыла. Алимле, баям, алайлада аллай затла 
этген гюрбежи болгъанды дейдиле. 

Тарыхчыланы бир къаууму Акъсакъ Темирни аске-
ри уруш бла келип, халкъны къырып кетгенден сора, 
онбешинчи ёмюрде былайлада жашау бусагъатдагъы 
Быллымдан бир кесек ёргерекде – Айланма-Къулагъ-
ында Кърымшаухалланы Акъбай деген кишиден, аны 
Шауа бла Толгъур деген жашларындан башланнганды 
дейдиле. 

Онтогъузунчу ёмюрде былайлада бир ненча гитче эл 
болгъандыла: Ол санда, Ахматлары жашагъан Къочхар-
Таш, Шошбауат, Озарукълары, Баразбийлары, Толгъур-
лары, Къала-Къол, Кесанты, Сары-Тюз, Хасты-Гестенти, 
Чалмалы, Кырс-Кам, Ёзденлары орналгъан Гижгит. 

Совет власть келгенден сора, 1920 жыллада, бу элле-

ни бирге жыйып, журтха Быллым деп атагъандыла. 1939 
жылда былайлада «Местпром» деп кёмюр чыгъаргъан 
жер ачылгъанды. Уллу Ата журт урушну заманында 
фашистле элде эки айгъа жууукъ тургъандыла. Быллым-
дан душман бла къазауатха жюз бла онтогъуз адам 
кетгенди, аладан жаланда онсегизиси къайтхандыла 
сау, къалгъанлары ата журт ючюн жан бергендиле. 
Ол санда Ахматладан – оналты, Ёзденладан – онбеш, 
Афашокъаладан он жаш къайтмагъандыла урушдан.

Малкъар халкъны зорлукъ бла кёчюргенлеринде, 
Быллымны атына «Угольное» деп атагъандыла эм ары 
кёмюр чыгъарыу жаны бла усталаны кёчюргендиле. 
1949 жылда элни поселокга бургъандыла. Таулула ата 
журтха къайтхандан сора, элни эски аты, эл даражасы 
да къайтхандыла. 

1966 жылда кёмюр бошалып, рудникни жапхандыла. 
Болжаллы келгенле элден кетип, андан бери анда аны 
керти иелери, жарыкъмангылай, тазаниет быллымчыла 
жашап турадыла. Аланы араларында ара мюлкге тама-
талыкъ этгенле бир ненчадыла: Къумукъланы Дауут, 
Мурачаланы Аубекир, Сотталаны Николай, 
Кетенчиланы Борис, Тебердиланы Мухажир, 
Ёзденланы Хасан. Къайсын алсанг да, кеси заманы-
ны онгларын хайырланып, ара мюлкню къолларындан 
келгенича айнытхандыла. 

Малкъар халкъ ата журтуна къайтхандан ары-
сында Эл советни, администрацияны таматалары 
Думанов Хасанбий, Тебердиланы Муха-
жир, Мурачаланы Шамшудин, Созайланы 
Суфиян, Ёзденланы Хасан, Ахматланы Ка-

мал, Атаккуланы Руслан болгъандыла.
Элге къыйынлары киргенлени араларында мында 

биринчи сабий сад ачхан Къумукъланы Ля-
люшаны, биринчи бийик билим алгъан устазны 
– Чомартланы Маржанны айтыргъа боллукъду. 
Эл мюлкню алгъанда, къойчу киши Афашокъа-
ланы Муссаны жашы Хамзат а «За трудовую 
доблесть» орден бла саугъаланнганды. Афашокъ-
аланы Нафисат «Быллым» совхозну полевод бри-
гадасында ахшы уруннганы ючюн Ленинни орденине 
бла «За доблестный труд», «Урунууну ветераны» 
деген майдаллагъа тийишли болгъанды. Афашокъ-
аланы Халисат – «Сыйлылыкъны белгиси» орден 
бла, Ёзденланы Татлыхан а «Урунууда жигерлиги 
ючюн» деген майдал бла саугъаланнганды.

Ахматланы Муссаны жашы Ахмат эл ауу-
зунда аты иги бла жюрюгенледенди. Ол кёп жыл-
ланы ичинде школну директору болуп тургъанды. 
Быллымда школ аны атын жюрютеди. Аны ызы бла 
баргъан Ахматланы Мажидни жашы Заурбек 
да, Россейни орта билим бериуде сыйлы ишчиси, 
аллай адамладанды. 

Толгъурланы Къубадийни жашы Бекмырза 
уа, халкъ сый, намыс берген эр киши эди. Ол миллет 
хазнабызгъа кёп тюрлю унутула баргъан тёрелени, 
адетлени кийиргенди. Ол жаланда ветеринар угъай, 
тарыхчы, этнограф да болгъанды. 

Быллым элни сыйлы адамлары кёпдюле. «Эл бай-
лыгъы – аны адамы» деп быллай эл ючюн айтхандыла 
акъылманла. 

Ахматланы Хашимни жашы Ибрагим 
– филология илмуланы доктору, про-
фессор, КъМАССР-ни илмусуну сыйлы 
къуллкъчусу

Толгъурланы Хамитни жашы Зейтун 
– филология илмуланы доктору, про-
фессор, жазыучу, адабиятчы, КъМР-
ни илмуларыны сыйлы къуллукъчусу, 
КъМР-ни Къырал саугъасыны иеси

Ахматланы Ахматны жашы Мусса – 
техника илмуланы доктору, профессор

Ёзденланы Бахатны жашы Юсуф 
– экономика илмуланы доктору, про-
фессор 

Ахматланы Чепелеуню къызы Лю-
бовь – поэт, Россейни жазыучула со-
юзуну члени

Ахматланы Илиясны къызы Мариям 
– КъМР-ни сыйлы журналисти, «Сыйлы-
лыкъны ордени» бла саугъаланнганды

Толгъурланы Исмайылны жашы 
Камал – КъМР-ни сыйлы журналисти, 
КъМР-ни Сыйлы грамотасына тийишли 
болгъанды

Байзуллаланы Хусейинни къызы 
Роза – Къабарты-Малкъарны халкъ 
артисти

Мырзаланы Хусейинни жашы Сол-
тан – КъМР-ни, КъЧР-ни да сыйлы 
артисти

Къумукъланы Магометни жашы За-
лимхан – КъМР-ни сыйлы врачы, Адиюх 
элни администрациясыны таматасы, 
КъМР-ни Сыйлы грамотасына тийишли 
болгъанды

Афашокъаланы Муссаны жашы 
Муталип – РСФСР-ни кадрла жаны бла 
сыйлы ишчиси

Ахматланы Пакны жашы Ханапий – 
КъМАССР-ни сыйлы устазы, Уллу Ата 
журт урушну ветераны

Афашокъаланы Ибрагимни къызы 
Къудайланы Зайнаф – КъМР-ни сыйлы 
устазы, РСФСР-ни халкъ жарыкъланды-
рыуда отличниги 

Барасбийланы Ануарны къызы Эль-
мира – КъМР-ни сыйлы устазы, РСФСР-
ни халкъ жарыкъландырыуда отличниги

Толгъурланы Магометни къызы Гю-
люйланы Зоя – КъМР-ни сыйлы устазы, 
СССР-ни халкъ жарыкъландырыуда 
отличниги 

Толгъурланы Магометни къызы 
Мамайланы Галина – КъМР-ни сыйлы 
врачы, «Маяк» санаторийни директору

Афашокъаланы Ибрагимни къызы 
Любовь – КъМР-ни культурасыны сый-
лы къуллукъчусу, Быллым элни библио-
текасыны таматасы 

Ахматланы Магометни къызы Тебер-
диланы Любовь – КъМР-ни культурасы-
ны сыйлы къуллукъчусу 

Байсолтанланы Магометни къызы 
Мисирланы Фарида – КъМР-ни сыйлы 
устазы, РСФСР-ни халкъ жарыкъланды-
рыуда отличниги 

Малкъарланы Манафны къызы 
Атаккуланы Нуржан – КъМР-ни билим 
бериуде сыйлы къуллукъчусу, Россейни 
билим бериуде отличниги, Элбрус рай-
онну администрациясыны билим бериу 
управлениясыны таматасы

Тёппеланы Тауени къызы Къаний 
– 1970 жыллада КъМАССР-да со-
циал жалчытыу жаны бла министри, 
КъМАССР-ни Баш Советини депутаты

 Жаппуланы Ачемезни къызы Са-
кинат – Россейни сатыу-алыу жаны бла 
сыйлы ишчиси 

Толгъурланы Гилауну жашы Абдул-
лах – КъМР-ни культурасыны сыйлы 
къуллукъчусу 

Толгъурланы Мисирбийни къызы 
Жаннет – КъМР-ни культурасыны сыйлы 
къуллукъчусу, Элбрус районну админи-
страциясыны маданият управлениясы-
ны таматасы

Тебердиланы Саматны жашы  Му-
стафа – КъМР-ни халкъны жумушун 
жалчытыуну сыйлы къуллукъчусу 

Акъболатланы Алимни жашы Юсуф 
– КъМР-ни сыйлы къурулушчусу

Бу кюнледе «Заман» газетни редакци-
ясыны келечилери Быллым элде окъуу-
чулары бла тюбешгендиле. Ары аны баш 
редактору Къонакъланы Хасан, эл-мюлк 
бёлюмню редактору Улбашланы Мурат 
эмда культура бёлюмню редактору Му-
сукаланы Сакинат баргъандыла.

Жыйылыуну Къонакъланы Хасан 
ачханды. Ол жамауатны жолоучу нёгер-
лери бла танышдырып, ары келгенлени 
– администрацияны ишчилерин, устаз-
ланы, къол усталаны, элни, халкъны 
къайгъысын кёрген адамланы, газетни 
болумуну юсюнден ачыкъ ушакъгъа 
чакъырып сёлешгенди. Газетни бет-
леринде окъуучула нени жаратадыла, 
нени жаратмайдыла, не затны кёрюрге 
сюедиле – баш редакторну сёзюню баш 
магъанасы анда болгъанды. Ол, ана 
тилде чыкъгъан газетни, журналланы, 
китапланы да халкъыбызгъа магъана-
ларыны юсюнден айта, къырал бизге 
ол жаны бла онг этгенин белгилегенди. 
Ызы бла газетни редакциясында бир 
заманда бир ишлеген, аны айнытыргъа 
къыйын салгъан белгили адамланы 
эсге салгъанды. «Биз бери газетге жаз-
дырыгъыз деп, тилей келмегенбиз, тюз 
ангылагъыз, – дегенди Хасан Азретович. 
– Аны сиз сюйгенча этер ючюн, сиз, окъ-
уучула, не оюм этгенигизге тынгыларгъа 
келгенбиз».

Сёз Мусукаланы Сакинатха берилген-
де, ол, таматасыны оюмун андан ары 
бардыргъанды – газет не заманда да 

адабиятчыларыбызны, белгили жазы-
учуларыбызны гюрбежиси болгъанын, 
элден чыкъгъан белгили адамланы 
халкъыбызны халкълыгъын сакълаугъа 
къошхан юлюшлерин да белгилегенди.

Быллым элни жер-жерли админи-
страциясыны таматасы Тебердиланы 
Магомет: «Газетни не заманда да сюйюп 
окъуйбуз. Анда кёп затны юсюнден жа-
засыз. Дагъыда иш хунерли адамланы, 
ариу юйюрлени юслеринден кёбюрек 
айтсагъыз, къартланы эсгериулерин да 
басмаласагъыз, ыразы этерик эдигиз. 
Бирде ала айтхан хапарлагъа тынгылай 
келсем, кёз жашларым окъуна келе-
диле, асыры жюрегиме жетгенден. Ол 
затланы ёсюп келген тёлю да билсе иги 
боллукъ сунама», – дегенди.

Быллым школну устазы Текуланы 
Жаухар: «Сабий заманымда элде ныгъ-
ышда газетни да чыгъарып, анда окъугъ-
анларыны юсюнден оюмларын айтыучу 
эдиле къоншуларым. Ол эсимдеди. 
Атам-анам да алгъандыла, мен да ала-
ма газетни. Жаратхан материалларымы, 
бютюнда ишимде жарарыкъланы, сакъ-
лап турама. Ма быллай жыйылыугъа уа, 
мында айтылгъанны ала да эшитирча, 
ата-аналаны чакъырлыкъ эдим. Биз, 
устазла, дерсде айтханны сабий юйде 
да эшитирге, билирге керекди. Окъусам, 
окъуучула тынгылайдыла. Адеп, намыс 
да ол жумушладан чыгъады. Айтыла 
турса, адам бир затха тюзеледи. Бек 
башы уа – юйюнде кёргенин этеди. 

Газетни суратларына къараргъа да бек 
сюеме. Къол уста Къудайланы Исса: 
«Алгъын газетни шабат кюннгю номе-
ринде бир бет назмулагъа, хапарлагъа 
бериле эди. Ыргъакъ да бар эди. Ол 
затла къайтсала, чам да болса сюерик 
эдим», – дегенди.  

Агъач уста Ахматланы Хусей газетни 
бетлеринде къурулушда, школда, башха 
жерде ишлегенлени, къойчуланы, эл 
мюлкде уруннганланы кёрюрге сюйге-
нин айтханды.

Газет бла эрттеден да байламлыкъ 
жюрютген Беккиланы Омар: «Ана тилни 
юсюнден чыкъгъан законла бизни къуу-
андырмайдыла – сюйсенг окъу, сюйме-
сенг къой дегенча. Ол затха газетде да 
энчи эс бурулса иги эди. Тарыхны юсюн-
ден, белгили адамларыбызгъа аталгъан 
статьяла да сейирдиле. Алгъаракълада 
Баккуланы Владимирни юсюнден жаз-
гъан эдигиз. Сюйюп окъугъанма. Аллай 
адамларыбызны юсюнден жаш тёлю да 
билсе керекди», – дегенди эм газетни 
къагъыт тюрлюсю юч кере чыкъгъаны 
аз болгъанын эсгертгенди.

Хапаланы Сарахан а: «Атам, анам 
газетни аллындан ахырына дери окъуучу 
эдиле. Артда хапар айта эдиле, ол элде 
школ, ол элде кёпюр ишленди, башха-
сында бу болду, быллай адамларыбыз 
бардыла деп. Биз таматаладан алгъаны-
бызны жаш тёлюге ётдюрюрге керекбиз, 
ол санда ана тилибизге сюймекликни 
да», – дегенди. 

– Султан Исмаилович, ненча 
сабий окъуйду бусагъатлада 
сизде?

– Эки жюз бла онжети.
– Окъууну уа ненчасы бошай 

турады? Къалай?
– Онекиси. Школда бийик ква-

лификациялы педагогла ишлей-
диле. КъМР-ни сыйлы устазлары, 
Россейни халкъгъа билим бериуде 
отличниклери да бардыла. 

– Устазла, сабийле да тири 
къатышамыдыла анда-мында 
баргъан эришиулеге? 

– Хау. Кёп болмай «Без срока 
давности» деген проектде иши 
бла Ахматланы Алимни къызы 
Лена алчы болуп чыкъгъанды. 
Бек къууанама сабийлеге, аланы 
жетишимлерине. Ингилиз тилден 
да бардыла эришиуледе хорлагъ-
анла. Элибиз аллай элди – ду-
ния ырысхыгъа угъай, билимге 
алданнган. Толгъурланы Зейтун 
айтханнга кёре, эртте заманлада 
Дарий жол былайтын баргъанды, 
бу жер жарыкъландырыу, мада-
ният ара болгъанды, шыйыхла 
хазырлагъандыла мында. Ма 
ол себепден атына да «Билим» 
дегендиле. 

– Устазладан къайсын белгилеп 
айтыргъа боллукъсуз?

– Завучла Баразбийланы Эльми-
ра, Ёзденланы Афуажан, Атакку-
ланы Зухура, ингилиз тилден устаз 
Къулийланы Загират, химиядан 
устаз Байзуллаланы Джамиля, 
ма бу сиз кёрген музейде да этеди 
ишин, ариу къылыкълы адам…  
Бары да игидиле. Бирин айтып, 
бирин къалай къояйым – кёпдюле 
сынаулу устазла. 

– Школда не тюрлю жаны бла 
да айнырча онгла бармыдыла 
сабийлеге? 

– Бардыла. Кёп тюрлю кружокла 
ишлейдиле анда, культура юйде 
да. Окъуучуларыбыз «Усталаны 
шахары», «Мени сюйген булжууум», 
«Дед Морозну мастерскою», «Пар-
кланы маршы» дегенча конкурс-
лагъа, конференциялагъа къаты-

шадыла. Жыр айтыу, тепсеу бла да 
кюрешедиле. Аламат стадионубуз, 
спортзал, библиотека да барды. 
Кёп болмай грек-рим жыгъышыу-
дан турнир бардыргъаныбыз элде. 
Саугъала берип, къууандыргъанбыз 
сабийлени. Иги боксчуларыбыз бар-
дыла. Жоллагъа, элге къаралады, 
эл иги жанына тюрлене барады бу 
арт жыллада.

– Аш-суу деген зат а жюрюй-
мюдю школда?

– Хау, хар къайдача, башланн-
ган школну сабийлери хакъсыз 
ашайдыла. Къарыусуз юйледен 
да бардыла ол тизмеге къош-
ханларыбыз. Сау болсун районну 
администрациясыны башчысыны 
къуллугъун толтургъан Сотталаны 
Къурман, алагъа себеплик этеди. 
Тамата окъуучула уа кеслери 
сайлайдыла не ашарыкъларын, 
артыкъ багъа келмейди ол да.

– Школгъа тамата болгъан 
къыйынмыды? Къырал болу-
шамыды?

– Хар бир ишдеча, мында да ке-
сини къайгъылары, къууанчлары 
да бардыла. Манга тынчды, алда 
ишлеп тургъанма да бу школда. 
Тенгле, кесим окъутханла да 
бардыла. Болушлукъну юсюнден 
айтханда, республиканы бюд-
жетинден келген ахчагъа (беш 
миллиондан артыкъ сом) былтыр 
школда да, садикде да жылыу 
келген системаланы жангырт-
ханбыз, жангы котельныйле да 
салгъанбыз.

 – Юйюрюгюзню юсюнден 
да айтсагъыз эди газет окъуу-
чулагъа? 

– Аппам Тайип аварлыды. Ол 

эртте, Элбрус район Кёнделенде 
болгъанда, Ленинчи окъуу ша-
харчыкъда окъуп келген эди ары. 
Толгъурладан къыз алгъанды. 
Кюндюз партком, ингирде эфенди 
болгъанды деучюдюле. Къуранны 
иги билгенди. Атам Исмайыл-
ны, анамы да – ол Элбайланы 
Олийни къызы Шура эди – тюз 
акъыллылыкъларын айтадыла 
эллилерибиз. Тёрт эгечни жангыз 
къарындашларыма. Экиси дуния-
ларын алышхандыла, жарсыугъа. 
Бирге жыйылсакъ, уллу юйюр 
болабыз. Жууукъ юлюшлерибиз 
– Абдуллалары Кёнделенден, 
Элжирокълары, Сириядан келип, 
лескенчиледиле, бир эгечим да 
Къойчуладады. Сабийледе врач-
ла, экономистле, телевиденияда 
ишлегенле да бардыла. Кесими 
айтханда уа, юч сабий ёседиле: 
Хусей школну быйыл бошай ту-
рады, сора Омар бла Салима. 
Аналары Жуболаны Магометни 
къызы Фатимады. 

– Не айтырыкъ эдигиз бюгюн 
сабийлеге, ата-аналагъа да?

– Алгъыш этерик эдим: умут бла 
жашасынла, Аллах умутларына 
жетдирсин. Ачыкъ жюрекли, тюз 
ниетли болсунла.

– Магомет, бирси эллерибиз бла тен-
глешдиргенде, сизде иш бла жалчытыу 
къалайды?

– Артыкъ уллу башхалыкъ жокъду. Бирле 
Минги тауну этеклеринде туризм объектледе 
урунадыла. Узакъ регионлада ишлегенле да 
бардыла. Башхала уа бахчаларына къарай-
дыла, ёсдюрген затларындан хайыр алыр-
гъа кюрешедиле. «Хобустаны ара шахары» 
десенг, сёз Быллымны юсюнден баргъанын 
бизни республикада ким да билликди. 

Адамла дагъыда малла тутадыла, къошла 
къурап, тау тийреледе да ишни бардыра-
дыла. Малчылыкъ бла арт заманлада бек 
кёпле кюрешип тебирегендиле. Мюлкле-
ни, малланы да саны кёпден-кёп болуп 
башлагъаны кёзге урунады. Эсигизде эсе, 
Совет Союзну заманында мында бек кюч-
лю, саулай республикагъа аты айтылгъан 
къойчулукъ совхоз болгъанды. Къошланы 
кёплюгюне кёре, малада къойланы саны 
да айтып айтмазча аллай бир эди. 

Шёндю да хал анга келе тургъаннга 
ушайды. Бизни элден жашланы Балыкъ ба-
шында, Кыртыкда жайлыкълада къошлары 
жыйырмадан артыкъ  болгъанларын кесим 
да кёп болмай билгенме. Тюзюн айтханда, 
сейирсиннген, къууаннган да этгенме.

– Элни кесинде уа мал тутханла кёпмю-
дюле?

– Ол жангыдан тёреге айланып башлагъ-
анды. Шёндю юч сюрюу барды, хар биринде 
жюзюшер чакълы ийнеги бла. Кюн жылынн-
ганлай, кёпле малларын жайлыкълагъа 
ашыргъандыла. 

Атла жайгъанла да бардыла. Къысхасы, 
малланы саны кёпден-кёп болуп барады. 

– Элни айныуунда туризм а не магъана-
ны тутады?

– Элден узакъ бармай, Гижгит кёл барды, 
ары кёп адам жюрюп башлагъанды. Чегем 
тары таба баргъан жолну да кёпле жарата-
дыла. Бизни республикадан, тышындан да 
машиналары бла аслам турист барады ары. 
Жолда кёргенлерин, тамашалыкъ табийгъ-
атны ариулугъун айтып да бошамайдыла. 

Туризм айныгъан жерде, иш да табылмай 
къаллыкъ тюйюлдю. Ол да игиди.

– Социал объектлеригиз а не халдадыла?
– Элде орта школ бла садик ишлейдиле. 

Биринчисине 200-ден аслам сабий жюрюй-
дю, саулай а тёрт жюз жер барды. Андан да 
кёп сабий болуучу заманла да эсимдедиле. 
Алай бюгюнлюкде аланы санына къошулуп 
башланнганын да белгилерге сюеме.

Садикге талай жыл мындан алгъа тын-
гылы ремонт этилгенди, анда эмда школда 
жылытыу системаланы жангыларын орнат-
хандыла. Экинчи учреждение уа келир жыл 
жангыртыллыкъды. Проектине кёре тышы-
на, ичине да тынгылы ремонт этилликди.

Аллах айтса, хар жылдан бир зат эти-
ле барады. Сёз ючюн, ма бу сиз кёрген 
фельдшер-акушер пункт ишленнгенди. 
Аны проекти быллай бирси объектленича 
болгъанлыкъгъа, подряд организацияны 
башчысы – хасаниячы жаш Боташланы Аз-
науур – ол жумушну башхаракъ, бютюнда 
иги материалладан тамамлагъанды. 

– Жамауат тийрелени тапландырыугъа 
да  къырал ахыр жыллада аслам эс бу-
рады. Талай программаланы чеклерин-
де шахарлада бла элледе паркла, сквер-
ле, гюл бахчала жарашдырыладыла. 

– Быллымны кезиую уа келир жыл же-
терикди. Аны сакълагъанлы бир беш жыл 
бола болур. Биз Маданият юйню къатында 
парк къураргъа сюебиз. Ортасында фон-
таны бла. Хар небиз да, ол санда проект, 
жер да хазырдыла, жаланда ахча келирин 
сакълайбыз ансы. Ары дери уа юч кёп 
фатарлы юйню арбазлары тап халгъа 
келтирилгендиле, энди уа ма бу тийрени 
къайгъысын этебиз.

– Сизни аламат футбол майданыгъыз 
болгъанын да эшитгенбиз.

– Ол керти да алайды. Аны къалай иш-
леннгенини хапарын да  айтайым. Биз да 
сунмай тургъанлай,  районнга ахча бёлюне-
ди. Бери спорт министр, жер-жерли спорт 
комитетни башчысы бла бирге келеди. Ал-
гъын заманлада уа шёндю футбол майдан 
болгъан тийреде совхозну гаражлары болуу-
чу эдиле. Алай бла, сагъыш эте кетедиле да: 
«Хазыр болугъуз, алайда стадион ишлей-
ик», – дейдиле бизге. Анга не сёз, къарма-
шабыз, элден жашла, тышындан адамла да 
болушадыла да, ол тийрени кир-кипчикден 
тазалап, хар нени да хазыр этебиз. Ма алай 
бла майдан къоллу болгъанбыз. 

Саулай республикада быллай спорт объ-
ект бек биринчи бизни элде къуралгъанды. 
Сабийле ары бек сюйюп жюрюйдюле, элден 
жашла, Тырныаууздан къонакъла да сансыз 
этмейдиле. 

Элде дагъыда боксдан бла грек-рим 
тутушуудан секцияла ишлейдиле. Кёп бол-
май футбол секция да ачылгъанды. Алада 
спорт комитетни адамлары ишлейдиле, 
кеслери да быллымчыладыла. Орта школну 
къатында «воркаут» бла кюреширге, баскет-
бол эмда гитче футбол ойнаргъа жараулу 
майданчыкъла бардыла. 

 Маданият юйню жанында спорт за-
лыбызгъа уа бир тынгылы ремонт этилсе 
керек эди. Алай эм игиси уа – ол стадионну 
къатында спорт ангар ишленсе. 

– Элде ток, газ, ичер суу бла жалчытыу 
а чырмаусуз боламыды?

– Ол жаны бла чурум жокъду. Таза суу же-
теди, кеси да эки къуюдан келеди. Ичер суу 
бла асламысында элни къатындагъы къую 
жалчытады. Ол сууну да хатасы жокъду, 
алай, андан эсе узагъыракъдан келген суу 
татыулуду. Биз аны тазаларча мадар этерге 
сюебиз. Бир амал болуб а, башындагъы къу-
юну къатында энттада бирин жарашдырып, 
сууну андан тартыргъа умут этебиз.

 Андан сора да, элни ичинде эски быр-
гъыланы  2,5 километр чакълы бирин алы-
шыргъа керекди. Аны проекти хазырды, 
тийишли министерство ахча бергени бла 
иш мычымай башланырыкъды.

– Мындан ары не муратларыгъыз бар 
эселе да, аланы да туура этсегиз эди.

– Бек магъаналы жумушларыбыздан 
бирине канализация тартыуну санайма. 
Быллымны ичинде аллай система ишлен-
се бек иги боллукъ эди. Аны болмагъаны 
къуру бизде угъай, шахарлада да сезилген 
чурумду. Аууз бла айтханча терк тамам-
ланып къаллыкъ иш тюйюлдю, мен аны 
ангылайма, алай къолдан келгенни этерге 
уа кюреширикме.

 Жашауну игиге бургъан тюрлениуле 
кёпдюле, ахшы умутларыбыз а андан 
да кёп. Аланы барына да жетербиз, деп 
ышанама.

«Малла тутуу жангыдан тёреге 
айланып башлагъаны къууандырады»

Халкъны санын жазыуну ахыр  эсеплери-
не кёре, Быллымда бюгюнлюкде 2,1 минг 
чакълы адам жашайды. Тебердиланы Маго-
мет айтханнга кёре, кёп, аз болсада, аланы 
санына къошула барады.  Магомет элни 
администрациясыны башчысыды. Бу къул-
лукъда уруннганлы жети жыл болады. Аны 
бла тюбешип, быллымчыла къалай жашау 
этгенлерини, элде тюрлениулени, чурумла-
ны, ахшы умутланы юслеринден да ушакъ 
этгенбиз.

Атларын 
айтдыргъан 
белгили инсанла 

Окъуучуларыбызны 
оюмлары бизге багъалыдыла

Быллымда школ 1929 
жылда ишленип тебиреген-
ди. 1933 окъуу жылда ары 
биринчи окъуучула кир-
гендиле. Халкъны жарыкъ-
ландырыу ишле баргъанда, 
Быллымгъа алгъа Наталья 
бла Григорий Самецкийле, 
юч-тёрт жылдан а Констан-
тин Гузенко бла Василий 
Овчаренко келгендиле. 
Ала Уллу Ата журт урушха 
дери окъутхандыла. Уруш, 
кёчгюнчюлюк ата журтдан 
айырып, онюч жылны киши 
жеринде жашагъан таулула 
артха къайтханда, жашау 
жангыдан кеси ызына тюзелгенди. 1970 
жылда жангы школ ишленнгенди.  Бюгюн 
да сабийле анда окъуйдула. Бусагъатла-

да школну директору Тол-
бойланы Исмайылны жашы 
Султанды. Ол Быллымда ту-
угъанды, ёсгенди. КъМКъУ-
ну спорт эм физкультура 
факультетинде окъуп беш 
жылны школда ишлегенди. 
Артда Тырныауузда бай-
ыкъландырыучу комбинат-
ны спорт школуна кёчгенди, 
спорткомплексни таматасы 
болуп да тургъанды. Солу-
угъа кетгенден сора, аны бу 
ишге кёллендиргендиле. 

Школда не онгла бол-
гъанларыны, окъуу-юйре-
тиу ишле къалай баргъан-

ларыны юсюнденди бюгюн аны дирек-
тору блады ушагъыбыз.

Тарых шартла 

Ёхтемлениу

УШАКЪ

Жашау жолу – сынау да, кюй да, жыр да

«Умутларыбыз кёпдюле, 
барысына да жетерге таукелбиз»

КЪАДАР

 билимли, иш кёллю адамлары

Тау элледе чемер къоллу, 
фахмулу, кёп ишлеген, алай 
атлары кенг айтылмагъан 
адамла кёпдюле. Ала не тюр-
лю чыгъармачылыкъ ишни 
да бойсундурадыла, аны бла 
да сейирсиндиредиле, алай, 
Кърымшаухалланы Хам-
затча, Ахматланы Леуанча, 
скульптурала бла кюреш-
генле уа аздыла. Быллымда 
Бапыналаны Жамал аладан 
бириди. 

Ол Тёбен Чегемде туугъан-
ды. Сабийлиги уа Быллымда 
ётгенди. Атасы Мурадин мал 
тутханды. Анасы Беппайла-
ны Элмурзаны къызы Зубай 
Къазахстанда жашагъанды. 
Жамал Кёнделенде, ызы 
бла Бахсангесде (бусагъ-
атда Атажукино) интернат-
да окъугъанды. Школну уа 
Быллымда тауусханды. Аны 
бошагъанлай, жашны аскер 
къуллукъгъа чакъыргъанды-
ла. Ол аны Узакъ Востокда ёт-
генди. Жамалны сурат этерге 
хунерин кёргенлеринде, анда 
аны художник-писарь этип 
тургъандыла. 

Аскерден къайтхандан 
сора, урунуу жолун Тырныа-
ууз шахарда юйле ишлеген 
комбинатда башлагъанды. 
Ол анда отоуланы ич къабыр-
гъаларын сюртюп, сыйдам-
лап, жашар халгъа келишди-
риу, тапландырыу жаны бла 
ишлегенди. 

Бюгюн аны арбазында 
Мёчюланы Кязимни, Бай-
солтанланы Алимни, мёлек 
тиширыуланы, кийик жа-
ныуарланы – туз киштикле-
ни, арсланланы, кийиклени 
скульптураларын кёргенден 
сора, художникге бир ненча 
соруу туугъанды.

– Бу къыйын иш бла кю-
реширге талпыныу, фахму 
да къайдан келгенди санга, 
Жамал?

– Сабийликден окъуна су-
рат этерге бек сюйгенме. 
Ол жаны бла кишиге хорлат-
магъанма школда окъуна. 
Къырал къурамыбыз тюр-
леннген 1990 жыллада уа, 
мен ишлеген комбинатны 

иши тохтап къалгъанды, Къа-
рачайда биргеме аскер къул-
лукъ этген шуёхума баргъа-
нымлай, ол Терезеде жашай 
эди, анда бир къарачайлы 
билимли адам бла таныша-
ма. Ол адам, ушакъ эте кел-
генибизде, уллу китапханасы 
болгъанын айтханды. Аны 
китапларына къарарыгъым 
келип, биргесине барама. 
Ол кёп китапны ичинде мен 
эрттеден излеп тургъан да 
табылгъан эди – скульпту-

раланы этгенде, гипсни къу-
юучу кеплени къалай этерге 
керек болгъанына юйретген 
китап. Ол алимни атын окъу-
на айталмайма бюгюн, алай 
анга китапны манга бергени 
ючюн жюрегимден ыразыма.

– Ол жаны бла юйренир 
адам тюбемегенмиди сан-
га? Окъургъа керекме деп, 
эсинге келмегенмиди? 

– Окъургъа уа бек сюе 
эдим, болушайыкъ дегенле 
да болгъандыла, алай… ба-
зыналмагъанма. Юйренир 
адам да болмагъанды, хар 
кимни кесини иши. Бир кере 
Михаил Тхакумашевни излеп 
барама Нальчикге. Табып, 
кесине да тюбеген эдим. Уллу 
мастерскою, художник кеси 
да Москвадан келген бир 
сапариш бла кюреше тура 
эди да, заманы жокъ эди 
юйретирге. Ол заманда мен 
«Статуя Свободы» дегенни 

этерге къаст этип айлана 
эдим.

– Этдингми да?
– Угъай. Биринчи ишим 

«Царица Нефертити» бол-
гъанды. Бир къарачайлы 
тиширыу аллай затланы кол-
лекцияларын жыя эди да, 
ары къошаргъа сюйюп, алай 
сапариш этген эди манга. 

– Не затланы скульптура-
ларын сюйюп этесе?

– Къушланы, жаныуарла-
ны, адамланы. 

– Илхам къалай келеди 
санга?

– Сагъыш эте келип, кёз-
лерими къысама да, ол су-
рат аллыма келип къалады. 
Къайдан келгенин а ким бил-
син? Сора алгъа аны суратын 
ишлейме.

– Къыйынмыды ишинг?
– Тынчды деп айталмайма. 

Ма бу сиз кёрген ишни – От-
арланы Омарны скульптура-
сын эте турама бусагъатлада. 
Анга кёп тёзюм, башха зат да 
керек болгъанын айтмасам 
да ангыларыкъсыз. Онгума 
кёре тирилте барама.

– Чыгъармачылыкъ ажай-
ыплыкъдан сора хайыры уа 
бармыды ишинги? 

– Бек аз. Жокъну орунунда. 
– Юйюр жашауунг а къа-

лайды?
– Бир жаш барды. Рамазан 

эки туудукъ бла къууандыр-
гъанды. Кеси да болжаллы 
халда Шимал жанында иш-
лейди.

– Алда умутларынг кёп-
мюдюле?

– Бардыла, жетишалсам. 
Агъач бла ишлерге кёчерме 
деп турама. Ол иш билим, 
усталыкъ да излей эсе да, 
санынга ауурлукъ бермейди. 
Скульптура этиу ауур ишди, 
къаты саулукъ излейди.  

– Умутларынга жет, Жа-
мал. Кёзлери ариулукъ бла 
къууандыргъан – уллу да, 
ыспаслы да ишди. 

Бюгюн Жамал этип, Наль-
чикни онтогъузунчу школунда 
Байсолтанланы Алимни бю-
сту, Чирик кёлледе уа къуш 
скульптурасы сюеледиле.

Ахматланы  Аныуарны 
жашы Магомет Быллым-

да туугъанды, ёсгенди. Школну 
бошагъанлай, Къабарты-Мал-
къар къырал университетни 
орус тил бла адабият, малкъар 
тил бла адабият бёлюмюне 
кирип, анда юч жыл окъугъ-
анды. Андан сора аскерге 
чакъырылып, анда къуллукъ 
этгенди. Биринчи Туркмениягъа 
тюшгенди, анда Ашхабадда 
алты айны ичинде сержант 
школда окъугъанды. Андан 
Магометни бла аны биргесине 
окъугъанланы Самаркандгъа 
кёчюргендиле. Анда жашла эки 
айны ичинде жаш солдатланы 
юйретгендиле. Ызы бла аланы 
1980 жылда декабрьде  Кабул-
гъа ётдюргендиле. 

Ол кюнлени эсгере, Магомет 
былай айтады: «Беш таулу 
жаш бар эдик: Къашхатаудан 
Чеченланы Алик, Бабугентден 
Лёлюкаланы Хусей, Огъары 
Малкъардан Хасауланы Ма-
гомет, анга Къызыл Жулдузну 
ордени да берилген эди, анда 
ауушханды, Кёнделенден Айы-
уланы Тахир. Несин айтаса, иги 
жашла. Тахир бла бир къауумда 
болгъанбыз, 733 номерли энчи 
армияны къоруулауну эм аны 
жалчытыуну мотострелковый 
батальонунда. Алгъа Кабулгъа 
элтген кёпюрлени сакълагъан-
быз «Дорога жизни» дегендиле 
алагъа. Ызы бла Саланг деген 
жерге кёчюрген эдиле. Ол Минги 
таугъа ушаш, бийик жер эди, 
къары къыш да, жаз да эри-
меген, бийиклиги да тёрт минг 
метрден аслам болгъан. Тоннель 
бар эди анда. Аны къоруулагъ-
анбыз. Жаз башында уа андан 
да кёчюрген эдиле. Къоркъуулу 
жерледе болгъанма жыл чакълы 
заманны. Сора бир кере, афган-
лыланы кеслерини аскер бёлюм-
лерине чапхандыла маджахетле 
дейдиле да, аланы къорууларгъа 
иедиле. Алайда бизни сакълап 
тургъандыла. Ауур жаралы да 
анда болгъанма».

Магометча халгъа тюшгенле 
– ауур жаралыла – сегиз 

адам эдиле. Аланы БТР-ле бла 
кеслерини аскер бёлюмлерине 

келтирип, ызы бла вертолётла 
бла Кабулгъа ашыргъандыла. 
Анда анга операция этип, ол бир 
кесек эс жыйгъанлай,  Ташкентге 
Туркестан округну госпиталына 
кёчюргендиле. 1981 жылда но-
ябрьде къайтханды ол юйюне. 
Ол госпитальда къолу, аягъы 
болмагъан, башха тюрлю хата 
тюшген жаш адамланы уа бю-
гюн да жюрек эриу бла эсгереди.

Аны экиге айланнган эгечи 
Къонакъланы-Хапаланы Сара-
хан: «Атамы эгечи Кезибанны 
жашыды Магомет. Онбиржыл-

лыкълай ёксюз къалгъанды 
анадан. Аскерде болумун эши-
тип, атам Амирхан баргъан 
эди Ташкентге, аны кёре. Сау 
къаллыкъ сунмагъан эди, кёр-
генинде, бек мудах болгъан 
эди. Алай насып Аллахданды, 
сау къайтханды къарындаш-
чыгъым», – дейди. 

Аскерден къайтхандан сора, 
Магомет Быллымда Мада-

ният юйде ишлеп тургъанды. 
Анда «Минги тау» ансамбльде 
жырлагъанды. Кеси такъгъан 
жырланы да айтханды. «Не 
зат кёллендиргенди сени на-
зму, жыр жазаргъа?» – деген 
сорууума ол: «Баям, ол от-окъ 
тёгюлген къыяма жерден сау 
чыкъгъаным», – дейди бюгюн. 

Жазыу иш бла кюрешгенин 
билгенде, Магометни Тырны-
ауузда ол заманда чыкъгъан 
«Горняцкая слава» газетге 

чакъыргъандыла. Ол анда 
корреспондент болуп, 2000 
жыллагъа дери ишлегенди. 
Ол заманлада аны статьялары 
«Заман» газетде да чыгъа тур-
гъандыла. Андан сора, бизни 
совет къыралны къурамы 
ахыры бла да тюрленнгенде, 
мамыр жашауда къоруучу 
болгъанды. Бусагъатда да 
Элбрус районну пенсия фон-
дунда сакълау бёлюмде  иш-
лейди. 

Аны юй бийчеси Къартлыкъ-
ланы Ахматны къызы Фатима 
сатыу-алыу бла кюрешеди. Ала 
бирге жаш бла къыз ёсдюрген-
диле. Зульфия Къабарты-Мал-
къар къырал университетде 
билим алгъанды. Ксаналаны 
келинлериди, Огъары Жем-
талада жашайды. Жашлары 
Хаким а Майский районда 
Октябрьский станицада кадет 
школда тургъанды. Аны бо-
шагъандан сора, чекчилени 
Голицын атлы институтларыны 
Ставропольдагъы филиалында 
окъугъанды. Бир къауум заман-
ны Дагъыстанда Дербентде 
ишлеп тургъанды, бусагъатда 
уа аскер къуллугъун Калинин-
градда бардырады. 

Бизни халкъда эгеч сюйме-
кликни чеги жокъду. Са-

рахан, къарындашын кёзлери 
бла ийнакълай, къоллары бла 
инбашындан сылай: «Бизни 
Магомет къатышмай къууанч, 
той да болмагъанды элибизде. 
«Ананга этген жырынгы айт 
деп», – жыйылгъан жерледе 
кеслери да жиляйдыла, бизни 
да жилятадыла», – дейди. 

Магомет Афганистанда ин-
тернационал борчун толтура 
туруп этген жигитлиги ючюн 
«За личное мужество» деген 
орденнге, «От благодарного 
афганского народа» деген эм 
башха майдаллагъа, СССР-ни 
Баш Советини Президиумуну 
Махтау къагъытына да тийишли 
болгъанды. Жумушакъ сёзлю, 
жылы къарамлы Ахматланы 
Магомет керти таулу эр киши-
ди – къырал ишинден сора да, 
жууаш атасыча, жер бла, мал 
бла кюрешеди. 

Быллымны Маданият юйю юлгюлю учреждения-
ладан бириди деп ышаннгылы айтырчады. Келген 
къонакъла тышы, отоулары да жангыртылгъан, уллу 
мекямгъа тюшедиле. Аны башчысы Байзуллаланы 
Джамиля айтханнга кёре, талай жыл мындан алгъа 
учреждениягъа тынгылы ремонт этилгенди. Аны 
кезиуюнде кёп къалмай хар неси да жангыртылгъан-
ды. Эллилеге, тышындан келгенлеге да тюбешиуле, 
концертле, башында сагъынылгъан хар нени да бар-
дырыргъа онгла бардыла. «Элни Маданият юйюне 
театрла, циркле, тепсеу ансамбльле да келедиле. 
Бизде тюрлю-тюрлю тюбешиуле, чыгъармачылыкъ ин-
гирле бардырыргъа сюйгенле да табыладыла. Кёплери 
кёргенлерине ыразы болгъанларын жашырын этмей 
айтадыла. Бир кере къонакъладан бири: «Мен а бери 
бир эски, къарангы отоугъа кирлик болурма, баям, деп 
алай сюе-сюймез келе эдим», – деп да кюлдюрген эди.

Кесибиз да къармашабыз, байрамланы той-оюн хал-
да бардырып, арбазда таулу ашла да этип, сабийлени, 
эллилени да кёллерин кётюрюрге, къууандырыргъа 
кюрешебиз. Сёз ючюн, алгъаракълада Малкъар Рос-
сейге къошулгъанлы 195 жыл толгъанын къууанч халда 

Миллетбизде атлары ыспас бла айтылып, намыслары 
бийикде жюрюген уллу юйюрле, сёзсюз, барыбыз-
гъа да юлгюдюле. Бизни элибизде аллайладан бири 
Къонакъланы Кичини жашы Амирханны юйюрюдю. 
Амирхан бла аны юй бийчеси Гергъокъланы Хашимни 
къызы Люба жети аламат сабий ёсдюргендиле.

Намыс жюрюген жерде                             

МАДАНИЯТ

Ариу илхамдан жаратылгъан суратла 

2,3-чю бетлени басмагъа МУСУКАЛАНЫ Сакинат, 
АХМАТЛАНЫ Магомет эм УЛБАШЛАНЫ Мурат хазырлагъандыла.

Амирхан Чегем ауузунда Бу-
лунгуда 1926 жылда, Люба 

уа Яникойда 1931 жылда туугъ-
андыла. Экисини да аталары 
Уллу Ата журт урушда, душман 
бла къазауат эте, туугъан же-
рибизни къоруулагъандыла. 
Любаны ата къарындашлары 
Аубекир бла Мухаммат болгъан-
дыла фронтда. 

«Отдан чыкъ да, ёртеннге» 
дегенлей, фашистле бизни 
республикадан кетерге халкъ 
эс жыя башлагъанда, кёчгюн-
чюлюк азабы жетгенди. Ол 
кюн миллетибизге атхан эрши, 
кюйсюз тангны, жете келген 
сабийле болуп, экиси да эсле-
ринде тутхандыла.

Амирхан, анасы Апу, атасы 
Кичи, эгечи Кезибан – мени 
анам – Къыргъызстанны Къы-
зыл-Къая шахарына тюшген-
диле. Любаны юйюрю да алай. 
Алай аны ата къарындашы, 
баям, эл жерде болсакъ, жашау 
эталлыкъбыз деп, шахарны бо-
лушлукъчу мюлкюнде тохтаргъа 
излегенди. 

Биринчи заманда, ол жерни 
хауасы кёчгюнчюлеге жа-

рашмай, ауруула да жайылып, 
кёп адам къырылгъанды. 1946 
жылда къартларыбыз, Любаны 
да къарындашы, экиге айланн-
ган къарындашчыкълары да 
кетгендиле.

Къадар къыйын болса да, жа-
шау баргъанын тохтатмагъанды. 
Ол, къадар берген  сынаулагъа 
да тёзе, бюгюлмей, миллетибиз 
артдан-артха аякъ тирей баш-
лагъан эди. Сабийле окъуна бир 
ишден артха турмагъандыла. 

Амирхан Къызыл-Къаяны 
«Метрострой» шахтасында бу-
ровой мастер болуп уруннганды. 
Люба бла эгечлери да совхозда 
тахта битимле ёсдюрген бри-
гадада ишлегендиле, атларын 
махтау бла айтдырып тургъан-
дыла, кёп саугъалагъа тийишли 
да болгъандыла.

Ала анда танышхандыла эм 
1954 жылда юйюр къурагъ-

андыла. Бир жылдан алагъа 
къызчыкъ туугъанды, Сарахан, 
биз анга Сапият дейбиз. Бирин-
чи сабий а – биринчи къууанч. 
Атасыны: «Сен туугъанлай, юй-
юбюзге бир жылыу кирип, бар 
жарсыула селейгенча болгъан 
эдик», – деген сёзлерин къызы 
бюгюн да унутмагъанды.

Артдан-артха кёчгюнчюлени 
жашауларында иги жанына 
тюрлениуле бола башлагъан 

Къонакъланы Амирхан бла Люба

Къонакъланы Леуан

эдиле. Малкъар халкъгъа ата 
журтуна къайтыргъа эркинлик 
чыкъгъаны, айтып-айталмазча, 
байрам болгъан эди. 

Шахтаны таматалары, Амир-
ханны ишден кетеригин сюй-
мегендиле, алай аны анда ким 
тыяллыкъ эди? Экинчи къыз-
чыкълары Сакинат да туууп, 
алгъа ала Яникойгъа келип 

тохтагъандыла. Амирханны бир 
жууугъу Быллымгъа чакъыр-
гъанда уа, ары кёчгендиле. Ол 
заманда элни аты Угольный эди.

Элибиз ол заманда Тырныа-
уузну вольфрам-молибден 

комбинатыны ташкёмюр чыгъ-
аргъан бёлюмю болуучу эди. 
Артда мазут бла хайырланып 
башлагъынчы, комбинатны 
цехлерин, Тырныауузда юй-
лени жылыу бла жалчытхан 
котельняла Быллымны кёмюрю 
бла хайырланып тургъандыла. 
Амирхан, жыл саны жетип, со-
луугъа чыкъгъынчы, анда горно-
спасатель болуп, бет жарыкълы 
уруннганды. Ишин тап къурай 
билген жаш анда жыйырма 
жылны ичинде айырмалы болуп 
тургъанды. 

Юйюрге Быллымда жаш бла 
тёрт къыз къошулгъандыла 
– Леуан, Аминат, Мадина, Фа-
тима, Зайнаф. Айхай да, анча 
сабийни аягъы юсюне салгъан 
тынч болмагъанды. Къырал 
ишинден тышында да Амирхан 
мал тутханды, сабийлерин бир 
затдан керекли этмей ёсдюр-
генди. Солуугъа чыкъгъандан 
сора да, ол жыйырма жыл 
тенгли бирни, иги да къарт 
болгъунчу, «Быллым» совхозда 

малчы болуп ишлегенди. Жашы 
Леуан да, атасына билеклик 
эте, къой кютгенди, алтынчы 
классдан башлап, чалгъы да 
чалгъанды. «Къошдан кючден 
айыргъан эдим атамы, – деп 
эсгериучюдю Леуан, – солур 
заманынг жетгенди деп». Ол 
жыллада, андан алда да ол 
бизге – эгечини сабийлерине онг 
тапдыргъанлай, болушханлай 
тургъанды. Дуниясын а 2009 
жылда алышханды.

Амирхан бла Люба таулу 
адетге, намысха бек къаты 

эдиле да, сабийлерин да алай 
юйретгендиле. Ала да аланы 
бир кюнде мудах этмегендиле. 
Къылыкълары, окъуулары да 
айырмалы болгъанды. Бюгюн 

аланы да жетген юйюрлери, 
алларында сабийлери, туудукъ-
лары ёседиле. Ата-ана жанлары 
саулукъда сабийлеринден, туу-
дукъларындан ачымагъандыла. 
Андан уллу насып болур амалы 
жокъду. 

Сарахан Нальчикде педучи-
лищеде окъуп, Тырныауузда 
«Солнышко» сабий садда алгъа 
юйретиучю, артда уа тамата 
болуп къыркъ юч жыл ишлеген-
ди. Сабийлени орус тилге бла 
малкъар тилге бирча юйретиуге 
атап, методика жазгъанды. Аны 
бла бюгюн кёпле хайырланады-
ла. Эгечибиз «Халкъгъа билим 
бериуню отличнигиди», Хапала-
ны келинлериди. 

Сакинат Жаппуладады, тю-

кенчиди. Мадина Курданлада-
ды. Ол, Къабарты-Малкъар къы-
рал университетни математика 
бёлюмюн бошап, Тырныауузну 
алтынчы номерли школунда 
ишлейди. Аминат Къушховлагъа 
баргъанды. Ол бла Фатима 
медицинаны сайлагъандыла. 
Фатима Малкъарланы келинле-
риди. Зайнаф а Жаппуладады. 
Ол предприниматель иш бла 
кюрешеди, 

Юйюрню жангыз жашы 
Леуан Афганистанда ин-

тернационал борчун толтуруп 
къайтханды. «За мужество», 
«От благодарного афганского 
народа» деген эм башха май-
далла бла саугъаланнганды. Ол, 
Владикавказда тау-металлургия 

техникумну бошап, комбинатда 
ишлегенди. Аны бла бирге, 
Тырныауузда Афганистанда 
къуллукъ этгенлени жамауат 
биригиулери къуралгъанда, 
анга 25 жылны ичинде Леуан 
таматалыкъ этгенди, кёплеге 
хайыры да тийгенди. Афган-
чылагъа медицина болушлукъ 
алырча амалла этгенди, аланы 

бир къауумун жангы фатарла 
бла къууандыргъанды. Леуан 
Быллымда бир ненча кере 
депутатха айырылгъанды. 

Бюгюн Амирханны бла 
Любаны онюч туудукълары, 
онбеш да аладан туугъан-
ла бардыла. Бек гитчечикге 
жети ай болады. Жетгенлери 
тынгылы билим алгъандыла, 
араларында юристле, эконо-
мистле, устазла, энергетикле, 
МЧС-де ишлегенле, башха 
усталыкълары болгъанла да 
бардыла.

Къырал, халкъ тутуругъу 
толу юйюрдю дейдиле. Был-
лымда Къонакъланы Амир-
ханны бла Любаны юйюрлери 
ол оюмгъа келишеди. 

насып да болады

белгилегенбиз. Андан сора да, Уллу Хорлам, Малкъар 
халкъны жангыртыууну, Сабийлени къоруулауну кюн-
лери, Сегизинчи март…», – дейди Джамиля.

Маданият юйде эркин, ариу отоуладан сора да барды 
къонакъланы сейирсиндирир амал. Аны башчысыны 
энчи ёхтемлиги – белгили быллымчыланы суратлары-
ды. Стендни аллында сюелип, ол, аланы хар бирини 
юсюнден сюйюп хапарлайды. Аланы араларында жа-
зыучула, алимле, устазла, ветеранла, туугъан эллерини, 
саулай миллетибизни атларын игилик бла айтдыргъан 
инсанла. Бир-бир суратла эскидиле, кёчгюнчюлюкге 
дери этилгеннге ушайдыла. Анда адамны тарыхына 
тынгыласанг, керти да алай болгъанын билесе.

– Бу ишни мен кеси ыразылыгъым бла ,бек сюйюп 
бардырама, –  дейди Джамиля. –  Быллай затланы бир 
бирге атып къояргъа жарамайды, «мен этмесем ким 
этерикди» деп алай къараргъа керекди. Суратланы 
бирлерин Интернетде излеп табама; «Эсгериуню ки-
табы», «Эсгериуню жоллары» деген ресурсладан да 
жыйышдырама. Башхаларын а ол инсанланы адам-
лары келтиредиле. Бу ишни кёлюбюз бла этгенибизни 
сезип, суратларын аны ючюн ышанып бере болурла. 

Суратла болгъан отоуну бирси жанында сабий-
ле жарашдыргъан тюрлю-тюрлю затла бардыла. 
«Стриг-арт» амал бла этилген «Таулу къыз» деген 

композицияны онючжыллыкъ къызчыкъ Атаккуланы 
Амина тюрсюнлю халыла бла ишлегенди. Тукъум 
тамгъаларын жарашдыргъанла да кёпдюле. «Аланы 
да этсинле, келтирсинле. Ол игиди. Нек дегенде, тукъ-
умун сюймеген адам болмаз. Мен оюм этгеннге кёре, 
патриотлукъ деген да ма андан башланады», – деп 
белгилейди Маданият юйню башчысы.

Башха отоуда саулай къабыргъаны къолдан иш-
леннген суратла аладыла. Аланы жарашдыргъан 
Ёзденланы Мухтарды. Ол кесини чыгъармачылыкъ 
сагъышларын, къарамларын тюрлю-тюрлю техника-
лада ачыкълагъан художникди. Суратларыны бирлери 
карандаш бла, башхалары бояула бла этилипдиле. 
Андан сора да, китапланы къабукъларына, сабий 
жомакълагъа иллюстрациялары бардыла. «Востокну 
акъылманлары» деген сериясында Самарканд эм Таш-
кент шахарла, Омар Хаямны сыфаты. Бу кёрмючюне 
Мухтар «Жашлыкъны излеуде» деп атаргъа сюе эди.

Экинчи этажда орналгъан китапхана да тынгылыды, 
китапладан байды. Аны башчысы, культураны сыйлы 
къуллукъчусу Афашокъаланы Люба, сабийле ары 
сюйюп жюрюгенлерин белгилейди. «Китап окъургъа 
сейирлери болгъаны, жангы затла билирге тартынн-
ганлары да къууандырады», – дейди. Китапхананы 
таматала да сансыз этмейдиле. Окъургъа сюйген, анда 

излегенин табалмаса, аны Интернетден чыгъарыр-
гъа боллукъду. Анга деб а компьютерле да бардыла.

Макъам къураргъа итиниую болгъанлагъа да та-
быллыкъды амал. Маданият юйде музыка жазаргъа 
деп энчи отоу бёлюннгенди. Джамиля анда фоно-
граммала чыгъарыргъа умут этгенлерин билдиреди: 
«Бери оборудование ма бу кюнледе келгенди. Кеси 
да бек игилеринденди, биз жаратырча аллайды».

Маданият юйню башчысы бла ушакъ эте тургъаны-
бызда, аллыбызгъа къауум сабий чыгъады. «Школда 
дерслери бошалгъандан сора келедиле бизге», 
- дейди Джамиля. – Алагъа юч кружок ишлейди. 
Биринчисинде Тилланы Борис миллет тепсеулеге 
юйретеди. «Баллы» деген къауум къурап, сабийлени 
кёп жерлеге элтеди. Алгъаракъда ала Прохладныйге 
барып, Отарланы Керимге аталгъан концертге къа-
тышхандыла. Жыр кружокну ишин Шерхов Хасан 
бардырады. Башында сагъынылгъан музыка обору-
дованияда ма ол кюреширикди. Кеси да Быллымгъа 
Тырныаууздан келип ишлейди. Ахматланы Айшат а 
театр кружокга жюрюгенлени юйретеди.

Уллу отоуну бир мюйюшюн музей алады. Джамиля 
анда болгъан затланы кёргюзте былай айтады: «Та-
рыхны сюйгенлени клубуну ишин кесим бардырама. 
Аны элни музейича кёргюзтюрге да боллукъду. Биз 
бери буруннгулу юй харакетле жыябыз, жамап, тап 
жарашдырып, экспозициягъа къошабыз. Жаулукъла, 
юс кийимле, аякъ урчукъ, кийизле... Бек эски затла да 
бардыла. Сёз ючюн, эки жюз жыл болгъан  жыйрыкъ. 
Ма къарачыгъыз, нечик сейир этилипди ол», –  деп, 
аны эшилген, тигилген ызларына да эс бурады.

Учрежденияда актовый зал эркинди, анга да бир 
кесек ремонт этилгенди. Болсада жангы шинтикле 
орнатыргъа, тюбюн да жангыртыргъа боллукъ эди. 
«Шинтиклени кесим къайгъысын этип, театрда 
алгъын тургъанланы келтирип салгъанма. Талай 
заманны ала бла кечинирге да болур, алай жангы-
лары уа керекдиле. Дагъыда бу сиз кёрген шинтикле 
азлыкъ этгенлерин да айтыргъа сюе эдим. Шёндю 
мында 270 жер бар эсе, залда аладан тёрт жюзюн 
къураргъа онг барды. Сахнада энчи чыракъла орна-
тыргъа керек болуп тургъанын а бир да унутмайма. 
Кеслери да бош аллайлары угъай, энчи анга деп 
этилген тюрлюлери изленедиле», – дейди Маданият 
юйню башчысы.

«Ахчаны къайдан табаргъа боллукъду десегиз – 
миллет проектлеге къатышып къыралдан алыргъа. 
Ол сиз кёрген студияда музыка оборудованияны ма 
аланы хайырындан сатып алгъанбыз. Алагъа энтта 
да къатышмай къаллыкъ тюйюлме, не да этип, 
сахнаны жарытыргъа, шинтикле бла да бир амал 
табаргъа кюреширикме. Дагъыда презентацияла 
бардырыргъа проектор, андан сора да талай ком-
пьютер да керек эди бизге. Ишчилерибизни айлыкъ 
хакъларын кётюрюр онг болурун да бек сакълайбыз. 
Кёп умутларыбыз бардыла, барына да жетерге тау-
келбиз», – деп чертгенди Джамиля.

Къол устала

Юйюр

ЮЙРЕТИУ

- Тогъуз юйретиучюден сора 
башха устазла уа бармыдыла?

- Хау, музыкадан устаз, психо-
лог, къошакъ билим бериу педа-
гог да ишлейдиле. Сабийле жыр-
ларгъа, тепсерге, сурат ишлерге 
да юйренедиле. Ачыкъ айтайыкъ, 
юйде бир ананы да сабий саддача 
баласын айнытыргъа  бош зама-
ны болмайды.

Алимле айтханнга кёре уа, адам 
жашаууну биринчи жылларында 
бек терк айныргъа болады, артда 
ол мурдор анга битеу жашауун-
да къуллукъ этип турады. Сёз 
ючюн, сабий садда кёп тюрлю 
оюнла ойнайбыз, ала  мыйыны 
да, санны-чархны да айнытадыла. 
Жомакъла кёп окъуйбуз,  жигит-
лерини къылыкъларын тинтебиз, 
сюзебиз, аланы юлгюлеринде 
игилик-аманлыкъ не зат болгъа-
нын ангылатабыз. Жаныуарланы, 
битимлени, бояуланы атларын 
биледиле, уллуну-гитчени айы-
радыла. Бек магъаналысы уа – 
кеслерини оюмларын айтыргъа 
юйренедиле. 

- Асият, тау эллеге команди-
ровкалагъа баргъанымда эши-

тирге тюшеди: малкъар тилни 
билмеген сабийлени саны ёсюп 
барады. Огъары Малкъарда 
бармыдыла аллай жашчыкъла 
бла къызчыкъла?

- Жарсыугъа, бардыла. Кёп 
тюйюлдюле. Болсада, бир-бирде 
жаланда орус тилде сёлешген 
экижыллыкъ сабийле келедиле 
бизге. Аллай балачыкъланы саны 
жылдан-жылгъа кёбейе барады. 
Биз, сабий садда ишлегенле, бу 
жарсыуну къыйынлыгъын ангы-
лайбыз.

Хау, телефонда хар зат да 
орус тилде, телевизор да алай, 
сабий а эшитгенин къайтарады. 
Орус тилсиз биз жашау эталлыкъ 
тюйюлбюз, аны тынгылы, терен, 
иги билирге керекди. Сабийни 
не жаны бла да билим алыргъа 
эркинлиги барды.

Алай шёндюгю дунияны адам-
лары кёп тиллени биледиле, биз 
ана тилибизни нек унутургъа 
керекбиз? Тюрк дуния чексизди. 
Малкъар тилни билген тюрк дуни-
ягъа атлам этеди. Бизни дуниягъа 
къошхан бек уллу кючледен бири 
ариу ана тилибизди. Хар таулу 
юйюрде малкъар тил жюрюрге 
керекди.

- Таулу районлада орналгъан 
сабий садланы бир-бирлеринде 
малкъар тилде дерсле жокъ-
дула. Ахырысы бла да! Сизде 
къалайды болум?

- Бир ыйыкъгъа малкъар тил-
ден эки дерс бериледи. Аны 
бла чекленмейбиз, битеу башха 
дерследе да ана тилибиз бла 
хайырланабыз. Анга илмуда би-
лингвизм дейдиле, ол аламат 
окъуу методикады. Тюз айтасыз, 
шёндюгю дунияда бир тил бла 
чекленип къалыргъа жарамайды. 

- Жылдан-жылгъа ингилиз 

тилни даражасы да ёсюп бара-
ды. Сизни сабий садыгъызда 
ингилиз тилден дерсле барды-
рыламыдыла?

- Угъай, биз окъутхан програм-
малада ингилиз тил жокъду. 
Алай алимле айтханнга кёре, 
ууакъ сабийле жангы тиллеге бек 
терк юйренедиле. Баям, келлик 
жыллада ингилиз тил бизде да 
боллукъ болур. 

Ушагъыбызны ахырында энчи 
чертип айтыргъа сюеме: бизни  
сабий садда ишлегенле къолла-
рындан келгенни аямайдыла, ото-
уланы жасайдыла, бизге жюрю-
ген балачыкълагъа таплыкъгъа 
хар затны этедиле, ариу сёзлерин 
къызгъанмайдыла, жарыкъдыла. 
Ишибиз огъурлу болгъаны ючюн, 
жылла бла бизде уруннганланы 
бетлери окъуна нюрлюледиле. 
Эллилерибиз да сау болсунла, 
сый-хурмет этедиле, къыйыны-
бызны биледиле. Хар сабийни 
да билим алыргъа да, насыплы 
болургъа да эркинлиги барды, 
биз аны ол баш эркинлигин жал-
чытабыз.

Ушакъны БАЙСЫЛАНЫ 
Марзият бардыргъанды.

Жарыкълыкъны бла зауукълукъну гитче айрыкамлары
Мындан арысында Минги 

тауда  фрирайд бла кюреш-
генлеге эм анга кётюрю-
люрге сюйгенлеге бир кесек 
къоркъуусузуракъ боллукъ-
ду. Аны юсюнден «Кавказ.
РФ» акционер обществону 
пресс-службасындан бил-
диредиле. Аны болушлугъу 
бла тауда къыйын болум-
гъа тюшгенлени белгилеу 
жаны бла энчи система 
къураллыкъды. «Системы 
позиционирования и поис-
ка» деген автоном излеу 
системаланы «Resero.tech» 
деген ата журтлу произво-
дитель чыгъарлыкъды. Аны 
таматасы Дмитрий Гавва 
бла «Кавказ.РФ» общество-
ну башчысы Хасан Тимижев 
бу кюнледе келишимге къол 
салгъандыла. 

- Солургъа тауланы сай-
лагъан хар адамны да хур-
метин кёре, биз аланы къор-
къуусузлукъларына энчи эс 
бёлюуню тюзге санайбыз. 
Къыйын болумгъа тюшген-
леге бек биринчиден къутха-
рыучуларыбыз атланадыла  
да. Аланы ишлерин тынчы-
ракъ этиу а баш борчладан 
бириди. Ол себепден жангы 

системаланы кийириуню 
сылтауу андады, - деп черт-
генди Хасан Тимижев.

Къыйын болумгъа тюш-
генни жашауу аны  къачан 
табарыкълары бла къаты 
байламлыды. Заман не аз 
къоратылса, ол къадар иги-
ди. Аны себепли жууукъ 
кезиуде туристле аллай 
маячокланы хайырланыр-
гъа неда сатып алыргъа 
боллукъдула. Аны бла, «sos» 
режимсиз окъуна  адам-
ны табар онг барды. Ол а, 
сёзсюз, ахшы болушлукъ 

этерикди къутхарыучулагъа. 
Система сетьден чыкъса 
окъуна, вертолётдан аны 
тапхан тынч боллукъду. 

«Resero.tech» организа-
цияны таматасы Дмитрий 
Гавва билдиргеннге кёре, 
бек алгъа ала сетьни сынау 
халда Минги тауну къыбыла 
жанында хайырланып баш-
ларыкъдыла. Аны къалай 
ишлегенине кёре уа шимал 
жанына да кёчерикдиле. 

ТАППАСХАНЛАНЫ 
Аминат.

Совет Союзну Жигити 
лётчик-истребитель Бай-
солтанланы Алимни хурме-
тине аталып, Тырныауузну 
«Тотур» стадионунда ави-
амодель спортдан «Хауа 
сермеш» бёлюмде тёрели 
республикалы эришиуле 
бардырылгъандыла. Анда 
кеслерини «самолётла-
рын» гитче эм абадан жыл 
санда къауумла кёргюзт-
гендиле.   

Эсеплеге кёре, гитче жыл 
сан къауумда Урван рай-
онну Жаш техниклени З.А. 
Налоевни атын жюрютген 

станциясындан къарын-
дашла Имран (пилот)  бла 
Аскер  (механик) Тхага-
леговла хорлагъандыла. 
Экинчи жерге Чегем район-
ну станциясындан Хажму-
рат Назранов бла Кантемир 
Хагажеев чыкъгъандыла. 
Элбрус районну сабий эм 
жаш тёлю чыгъармачы-
лыкъны Мокъаланы Маго-
мет атлы арасындан Марат 
Ойтов бла Уянланы Ибра-
гим чыкъгъандыла. 

Абадан жыл сан къауумда 
Чегем райондан Мухаммад 
Шантуков (пилот) эм Муса 

Шадзов (механик) къыт-
хандыла. Экинчи жерни да 
Чегем районну келечилери 
алгъандыла - Тамерлан Са-
тушиев бла Аслан Кафоев. 
Нарткъаладан Джамбулат 
Гетоков бла Амир Сохроков 
ючюнчю жерде тохташхан-
дыла. 

Битеукоманда эсепде Че-
гем районну къауумлары – 
биринчиле, Урван районну 
келечилери – экинчиле, 
Элбрус районну авиамо-
делистлери уа ючюнчюле 
болгъандыла. 

Анатолий ТЕМИРОВ.

Спорт

Байсолтанланы Алимни хурметине

Экономика аманлыкъ-
лагъа къажау оператив-
излеу жумушланы тол-
туруп, РФ-ни ФСБ-сыны 
КъМР-де Управлениясы-
ны къуллукъчулары, Ич 
ишле органланы полици-
ячылары бла бирге акци-
онер обществону башчы-
лары А.Чаплыгинни бла 
В.Харадуровну аманлыкъ-
чы ишлерин тыйгъандыла.  

Ала энчи банк счётлагъа 

ахча жангылып ётдюрюл-
генди деп, аны артха  къай-
тарыуну юсюнден жалгъан 
документле хазырлагъ-
анлары ачыкъланнганды. 
Алай бла ала Федерал 
Казначействону КъМР-де 
Управлениясыны белгисиз 
файдаланы тизмесинде 
болгъан казна ахчаны ур-
лагъандыла. 

Нальчикни шахар сюдю 
те р с л е н н ге н л е  э к и с и 

да РФ-ни УК-сыны 159-
чу статьясыны 3-чю эм 
4-чю  кесеклерине, 187-чи 
статьсыны 1-чи кесегине, 
174-чю статьясыны 3-чю 
кесегини «а» пункт уна 
бузукълукъла этгенлерин 
тохташдыргъанды.  Сюд 
аланы эркинликлерин 3 
жылгъа сыйырыргъа (ус-
ловно халда) деген оноуну 
чыгъаргъанды. Оноу кю-
чюне киргенди.  

Россейни  ФСБ-сыны 
КъМР-де Управлениясы-
ны къуллукъчулары Бах-
сан районну Куба элини 
башчысыны аманлыкъ-
чы ишин тохтатхандыла. 
Ол кесини къуллугъун ар-
тыгъы бла хайырланнганы 
тохташдырылгъанды. 

З.Машезев Кубаны мюлк 
китабына 10 инсанны элде 
же р л е р и  б о л г ъ а н ы н ы 
юсюнден жалгъан шартла-

ны кийиргенди. Анга кёре, 
2018-2019 жыллада жерле-
ни муниципал иеликден 
энчи адамлагъа бергенди. 
Алай бла къыралгъа 3,5 
миллион сом къоранч са-
лыннганды. 

Бахсанны район сюдю  
элни башчысы РФ-ни УК-
сыны 286-чы статьясыны 
2-чи кесегине  бузукълукъ 
этгенин тохташдыргъан-
ды. Машезевни  эркин-

лигин 3 жылгъа сыйы-
рыргъа (ол условно халда 
толтуруллукъду) эмда 2 
жылны ичинде къырал 
эм муниципа л  власть 
органлада къурау-оноу-
чу, административ-мюлк 
къуллукълада  ишлерге 
чекле салыргъа деген оноу 
чыгъарылгъанды. Ол кю-
чюне киргенди.

ТИКАЛАНЫ Фатима 
хазырлагъанды. 

Хасанияда 21-чи номерли са-
бий садха токъсан сабий жюрюй-
дю. Алагъа мында хар жаны бла 
да тап онгла къуралгъандыла.

Аны мекямы  назы, къоз, къай-
ын  тереклеге, юлкюлеге, гюлле-
ге да батылыпды. Арбазында уа  
балачыкъла эшикге чыкъгъанда 
солурча, агъачдан ишленнген  
тюрлю-тюрлю юйчюкле, жапма-
чыкъ, дагъыда сабийлени айны-
уларына керекли эмда жараулу 
башха затла бардыла. 

Бери жюрюген къызчыкъланы 
бла жашчыкъланы мектепге ха-
зырлаугъа да аслам эс бёледиле. 
Ол жумушну билимли эм жууа-
плы юйретиучюле бардырадыла. 
Ала кеслери да энчи амалланы 
хайырланадыла. Сёз ючюн, дерс-
ни кезиуюнде сабийле стол ар-
тында  угъай, ким къайда сюйсе 
да олтуруп тынгылайдыла. Аллай 
дерследе ала  эрикмейдиле.

«Тейри къылыч» эмда «Сабий-

лик» деген программалагъа  кёре 
экология дерсле да бериледиле. 
Мында анга деп энчи кабинет 
да барды. Андан сора да, «Жаз 

башы келеди – не болду?», «Жай-
да уа сабийле не ишлейдиле?», 
«Кюз артында уа  чапыракъла 
къаллайла боладыла?», «Къыш-

ны уа не белгиси барды?» деген-
ча окъуула да бардырыладыла. 

Мында балачыкъланы саулукъ-
ларын кючлендириуню къайгъы-
сын да кёредиле. Аэробика дерс-
ле бардырыладыла, гимнастика 
кружокла да ишлейдиле.

Сабийлени ашха ачар мурат 
бла, аланы таза хауада иги кесек 
айландырадыла. Ашларында да 
витаминле кёп болуруна къайгъ-
ырадыла. 

Бу учрежденияда Гасыланы 
Люданы башчылыгъында шуёх 
коллектив ишлейди. Хар бири  
борчун бет жарыкълы толтура-
ды. Юйретиучюле  Улбашланы 
Люсяны, Чочайланы Халиматны,  
Солтанланы Жамиляны, Къа-
закъланы Жаннаны, аш хазыр-
лаучу Улбашланы Фатиматны, 
медсестра Агайланы Иринаны, 
дагъыда башхаланы атларын 
энчи белгилерчады. 

ХОЛАЛАНЫ Марзият.

Мында жууаплылыкъ бла къайгъырыулукъ уллуду

Социал туризмни программа-
сына кёре Чегем эм Элбрус рай-
ондан 28 сабий Нальчикде бол-
гъандыла. Алагъа деп шахарда 
жарыкъландырыу экскурсия къу-
ралгъанды, ала КъМР-ни Миллет 
музейин эм Атажукин бахчаны да 
жокълагъандыла. Аны юсюнден 
бизге республиканы Курортла 
эм туризм министерствосундан 
Ольга Погребняк билдиргенди.

Сабийлени къоруулауну кю-
нюню аллында социал проектге 
Нальчикни «Аттракционларыны 
паркы» да къошулгъанды, анда 

сабийле хакъсыз тюрлю-тюрлю 
къыллаучалада учхандыла, пар-
кны тийресинде сыйланнган да 
этгендиле.

Ёксюз сабийлеге, ата-аналары 
къарамай къойгъанлагъа, дагъ-
ыда 7-14 жыл сандагъы акъыл-
балыкъ болмагъанланы ишлери 
жаны бла комиссияны эсебинде 
тургъанлагъа деп бардырылгъан 
социал проектни чеклеринде 
«Пу тешествие» т уроператор 
къурагъан бу тогъузунчу жолоу-
чулукъду.

МЧС-ни КъМР-де Баш 
управлениясында «Газдан 
бла тютюнден къоруулагъ-
ан  службаны бек иги бё-
люмю» деген конкурсну 
1-чи кезиую ётгенди. Анга 
от ёчюлтюу-къутхарыу къа-
уумланы келечилери къа-
тышхандыла. Бу жумушну 
бардырыуну баш мураты 
- бёлюмлени от ёчюлтюу-
де сынамларын ёсдюрюу,   
хауа жетишмеген эм кёз 
кёрюрча болмагъан кези-
уде ала борчларын къа-
лай тамамларыкъларын 
ачыкълауду.

    Конкурс теориядан бла 

практикадан къуралгъан 
эди. Теория кесегинде ас-
лам эс от ёчюлтюучюлени 
солуу органларын сакълау 
жаны бла къаллай амал-
ланы хайырланыргъа ке-
реклисине бёлюннген эди.  
Практика жаны бла  уа тюр-
лю-тюрлю тыйгъычладан 
ётюу, сыннган басхыч бла 
ёрлеу, чыпынсыз кёпюрден 
бла айланч-майланчладан  
ётюу дегенча  сынауладан 
къуралгъан эди. Алада 
жашла,  битеу усталыкъ-
ларын кёргюзте, бир бирге 
ал бермей, эришгендиле. 
Энчи оборудование  бла 

да тийишлисича хайырлана 
билгенлерин кёргюзтген-
диле.

Алай бла, биринчи жерни 
от ёчюлтюу-къутхарыу бё-
люм алгъанды. Анга Артур 
Архестов таматалыкъ эте-
ди. РФ-ни МЧС-ини КъМР-
де Баш управлениясы-
ны пресс-службасындан 
билдиргенлерине кёре, 
июнь айда Ставрополь 
крайда бардырыллыкъ 
регионла аралы эришиуге 
да республиканы атындан 
ол бёлюмню келечилери 
атланырыкъдыла. 

КЪАСЫМЛАНЫ Аминат.

ЭРИШИУ

Жандауурлукъ

Эсде къаллыкъ кезиуле

Жигерликлерин, мадарымлыкъларын да кёргюзтгендиле


